
浪先是驥受命馳至甘肅稽閱邊備見莊浪永昌山丹路

守兵俱少烽𡎇不飭軍無紀律歎曰邊防如此而欲虜無

侵凌難矣翌日大集兵衆于轅門問先年大軍遇虜于魚

海而先退者誰歟咸曰都指揮安敬命引出斬之徇于衆

曰目今遇敵畏縮者視此三軍股慄因𥳑閱戍軍謹斥堠

嚴部伍勤訓練利器械軍容肅然旣而虜酋巳秃孛羅入

寇莊浪驥遣都指揮衛榮授以方略擊敗之俘獲甚衆寇

知有備引去遣知院何魯等納欵於朝驥以甘州官軍宂

濫徒費糧餉乃選留二萬五千餘還本衛更番代上於是

兵得休息民減轉輸之勞驥尋還京師

五月左都御史顧佐致仕是年佐考察罷御史邵宗宗九

載滿在吏部　上爲原宗詰佐佐遂請老去家居十餘年

卒佐性嚴重守正嫉邪人知敬憚以故竟擠之去○楊士

奇薦御史彭最提督南畿學較師道卓立寬嚴得中一時

東南士風翕然振起

六月行在僉都御史魯穆卒

　〈穆浙江天台人由御史陞福建按察僉事理𡨚濫懲貪墨抑豪強直介孤立不可于以私泉州人有李姓者妻〉

　〈吳美舊與富姻林私李調官廣西林令二僕從李行殺之道中幷殺其姪吳竟適林李宗人訴之郡郡得賂反〉

　〈坐李宗人誣又訴按察司司得賂如郡十餘年未決公故廉得踪跡甚詳一訊林卽服漳富人許初無子後兄〉

　〈子已而妾有子與兄子貲三之一托已子許死兄子言妾子非許子也迓去盡奪其貲公大召縣中父老及許〉

--

　〈宗人詢之皆曰妾子本許種也兄子始服罪超陞僉都御史召入臺穆自幼舉動異常兒稍長攻苦食淡力學〉

　〈博經史嘗大書座右唆得菜根百事可做比入官請寄不行問遺並絕義色正詞淸心寡慾蒞政臨民外嚴內〉

　〈恕決疑應變才氣雄敏歷官中外三十餘年家無餘貲没不能飲〉

京師旱

　〈時街巷小兒爲土龍禱雨拜而歌曰雨帝雨帝城隍土地雨若再來還我土地成羣呼噪不知所起未幾有監〉

　〈國卽位之事繼有復辟之舉說者謂雨帝者與弟城隍者郕王再來還土地復辟也後悉如謠〉

九月甘肅守臣報北虜復犯邊十月勑驥復詣甘肅總督

諸軍以備之平江伯陳豫子陳儀言于　上請于寧夏甘

肅𥳑精銳候春煖俱發諸道並進且約瓦剌相犄角殘虜

破敗之餘必就擒戮此萬全計也　上然之○召溫州府

知府何文淵爲刑部右侍郎文淵江西廣信人初爲監察

御史宣德中朝廷以江南諸大郡難治者命大臣擇京朝

官出守召見宴勞之賜璽書馳驛之任文淵有治才在溫

六年廉靜寡欲一郡大治當時浙東守稱爲第一尋入覲

召入便殿命近臣傳旨獎勵幷賜御製招隱歌至是超陞

是職

　〈按何文淵後擢居冡宰多不滿人意而治郡聲名寔卓冠一時所以然者由當時聖君賢相持鼓舞明作之㩲〉

　〈雖中才皆爭自奮勵而善刻深者變爲仁厚刀筆者變爲循良也至所以懲貪阻墨者則又必下獄必謫成或〉

　〈充胥吏不但解印綬歸田里而已　朝廷勤思如此是以諸臣上焉者莫不精白一心以承休德下焉者亦有〉

　〈所畏憚而不敢恣肆之甚也近日此義泯如其遷除一切付之尋常資格而貪墨者不過止於免官而已慕善〉

